
Уступ 
 
Сярод нас няма, напэўна, нікога, хто ніколі б ня ўдзельнічаў у 

якім-небудзь сходзе. Мы наведваем сходы жыллёвага камітэту, 
пэдагагічнае рады, прафсаюзу, школьнай, школьнага ці 
мясцовага самакіраваньня, розных аб'яднаньняў. Беручы ўдзел у 
самых разнастайных сходах, мы звычайна хочам (а часам і 
мусім) узяць слова, выказаць сваё меркаваньне ці прапанову 
наконт прыняцьця тых ці іншых рашэньняў. На жаль, часта 
высьвятляецца, што галоўная перашкода, зь якой мы 
сутыкаемся ў гэткай сытуацыі - няведаньне правілаў 
паводзінаў на сходах, ці якраз парлямэнцкіх працэдураў. 
Толькі экспэрты альбо дэпутаты парлямэнту павінныя ведаць 

усе правілы ды нюансы парлямэнцкае працэдуры. У Польшчы 
- у адрозьненьне ад шмат якіх краінаў Захаду - няма адзінага, 
паўсюдна прызнанага рэглямэнту паводзінаў на сходах (напр., 
у Злучаных Штатах гэтую ролю выконвае Рэглямэнт Робэртса, 
які быў упершыню апублікаваны ў 1876 годзе). Дэталёва 
вызначаюць прынцыпы паводзінаў рэглямэнты паседжаньняў,  
якія прымаюцца беспасярэдня ў Сойме, у паасобных 
арганізацыях і іншых інстытуцыях.  
Агавораныя ў гэтай брашуры правілы гульні прызнаюцца 

ўсімі, і пасьлядоўнае іх выкананьне можа дапамагчы прыняць 
удзел у любым сходзе максымальна пасьпяхова. Незалежна ад 
таго, ці гэта будзе сход прафсаюзу, ці ўстаноўчы сход гуртка 
хатніх гаспадыняў, ці сэсія парлямэнту, гэтыя прынцыпы 
заўсёды нязьменныя й складаюць падмурак любой 
дэмакратыі. 
Дадзены дапаможнік не прызначаны для дасьведчаных 

парлямэктароў ці выдатных знаўцаў міжнароднага права. Ён 
прызначаны для ўсіх тых, хто ўдзельнічае ў сходах, а асабліва 
для старшыняў мясцовых структураў прафсаюзаў, таварыстваў, 
вучнёўскіх самакіраваньняў. Менавіта на старшыню ляжыць 
цяжкі абавязак кіраваньня сходамі, у якіх могуць часам 
удзельнічаць некалькі дзясяткаў ці нават соцень асобаў. Гэта 
вельмі няпроста. Вядома, можна папросту пазбавіць усіх права 
голасу ды прыняць рашэньне самому. Але для прыняцьця 
рашэньняў аўтарытарным чынам увогуле неабавязкова 
склікаць якія-небудзь сходы. 
Пры дэмакратыі цалкам натуральная сытуацыя, калі розныя 

прадстаўнікі дадзенае супольнасьці маюць розныя погляды й 
меркаваньні. Нягледзячы на гэта, парлямэнцкія працэдуры 
робяць магчымым пасьпяховае ды эфектыўнае прыняцьцё 
рашэньняў згодна 

з воляю большасьці і з пашанаю да правоў меншасьці. Для 
дасягненьня гэтае мэты неабходна, каб працэдуры ведалі ўсе, 
хто бярэ ўдзел у сходзе, а самыя працэдуры, у сваю чаргу, 
павінны быць дакладна ды сьцісла вызначаныя.  
Захоўваньне адзіных для ўсіх прындыпаў паводзінаў на 

любога кшталту сходах можа вельмі дапамагчы ў правядзеньні 
нарады і папросту неабходна ў складаных і канфліктных 
сытуацыях. Тады мы бачым на ўласныя вочы, што брак 
выпрацаваных і агульнапрызнаных мэтадаў працы можа 
паралізаваць любую грамадзкую дзейнасьць. 

Абавязкі Старшыні сходу 
 
Правядзеньне сходаў вельмі няпростая рэч. Старшыня 

павінен ведаць статут (а асабліва арганізацыйную пабудову й 
межы паўнамоцтваў паасобных структураў), унутраныя 
рэглямэнты, якія дзейнічаюць у арганізацыі, дзяржаўнае 
заканадаўства і г.д. Але для таго, каб быць добрым старшынём, 
недастаткова вывучыць на памяць парлямэнтарныя прынцыпы. 
Неабходны яшчэ і давер тых, хто сабраўся на сходзе. А здабыць 
яго можна пасьлядоўнасьцю пазыцыі, бесстароннасьцю ды 
непрадузятасьцю, талерантнасьцю, цярплівасьцю, ветлівасьцю 
ў любой сытуацыі ды цьвярозым розумам. 
У цытаваным на с.31 (у арыг. выданьні - заўвага перакл.) 

«Прыкладным рэглямэнце паседжаньня Ўправы» асноўныя 
абавязкі Старшыні вызначаюцца наступным чынам: 

• кіруе сходам; 
• сочыць за захоўваньнем Рэглямэнту Паседжаньня й 

вычарпаньнем усіх пытаньняў парадку дня; 
• адкрывае ды закрывае дыскусію; 
• ставіць пытаньні на галасаваньне, падлічвае 

колькасьць галасоў, абвяшчае вынікі галасаваньня; 
• дае слова прысутным згодна з чарговасьцю ўнесеных 

прапановаў, пазбаўляе слова, калі яно не датычыцца тэмы 
дыскусіі й не зьяўляецца фармальнаю прапановай.  

Гэта значыць, што асноўная задача старшыні - гэта 
правільная арганізацыя сходу. Таму Старшыня не павінен сам 
удзельнічаць у дыскусіі. Калі ён хоча ўзяць слова, ён мусіць на 
гэты час адмовіцца ад кіраваньня сходам. Калі сходам кіруе 
Старшыня арганізацыі, ён ніколі не павінен выступаць першым, 
а толькі пасьля таго, як выкажуць свае меркаваньні яе сябры.  
Старшыня павінен выказацца (папярэдне пераказаўшы 
кіраваньне сходам іншай асобе), калі палічыць тэму дыскусіі 
настолькі важнай для арганізацыі, што сябры павінны ведаць 
яго думку. 
Роля Старшыні сходу нагадвае ня працу кіназоркі, а хутчэй 

дыспэтчара на станцыі, які адпраўляе цягнікі згодна з 
раскладам. Добры Старшыня дапамагае сходу прыняць 
неабходныя рашэньні, благі - можа прывесьці да катастрофы.  

Добрыя парады для старшыні 
 
1. Перад тым, як распачаць сход, пераканайся, ці ўсе былі 
паінфармаваныя аб месцы, часе ды праграме сходу і ці 
ёсьць усе неабходныя матар'ялы ды дакумэнты. 
2. Пачатак сходу ў заплянаваны час - гэта палова посьпеху. 
3. Правер, ці ёсьць кворум, прасачы за выкананьнем праграмы і 
прыняцьцём пратаколу з папярэдняга сходу. 
4. Найважнейшы прынцып: у адзін час - адна тэма - адна асоба. 
5. Заўсёды захоўвай прынцыпы, безь ніякіх выключэньняў. Гэта 
замацуе тваю пазыцыю ў складаных сытуацыях. 
6. Калі ты маеш жаданьне ўзяць удзел у дыскусіі або даеш 
вялікую справаздачу - аддай старшынства іншай асобе. 
7. Кожная пададзеная прапанова павінна стацца тэмаю 
свабоднае ды зьмястоўнае дыскусіі.  
8. У спрэчных сытуацыях дай выказацца абодвум баком, а 
пасьля пастаў пытаньне на галасаваньне.  
9. Галасаваньне праводзь так, каб ніхто ня меў сумневаў наконт 
яго вынікаў.  
10. Памятай аб пунктуальным заканчэньні. 



Агульны плян сходу Ўправы 
 
Да асноўных абавязкаў любой Управы (аб'яднаньня, 

фундацыі, прафсаюзу, бацькоўскага камітэту) належыць 
кіраваньне бягучымі справамі арганізацыі. Таму сходы Ўправы 
склікаюцца сыстэматычна, напрыклад, раз на месяц. Вельмі 
дапамагчы ў прыняцьці рашэньняў можа стварэньне сталай 
агульнай праграмы сходу Ўправы. Яна павінна зьмяшчаць 7 
асноўных пунктаў: 
 
•Парадак адкрыцьця сходу: 

- адкрыцьцё сходу Старшынем, 
павітаньне прысутных, 
прызначэньне пратакаліста; 

- праверка кворуму; 
- прыняцьцё праграмы сходу. 

• Прыняцьцё пратаколу з папярэдняга 
сходу. 
• Справаздачы службовых асобаў. 
• Няскончаныя справы. 
• Новыя справы. 
• Рознае. 
• Закрыцьцё сходу. 
Ніжэй мы спынімся на кожным з пунктаў больш падрабязна. 
 
1. Парадак адкрыцьця сходу: 

-адкрыцьцё сходу Старшынём (або выбары Старшыні 
сходу), павітаньне прысутных, прызначэньне (ці выбары) 
пратакаліста; 
-праверка кворуму; 
-прыняцьцё праграмы сходу (парадку дня). 

 
За кіраваньне сходамі адказвае Старшыня, за вядзеньне 

пратаколу — Сакратар. Але гэта ня значыць, што толькі яны 
кіруюць сходам ці вядуць пратаколы. Было б вельмі карысна, 
каб досьвед у гэтай галіне здабылі ўсе сябры Ўправы 
(напрыклад, кожны па чарзе праводзіць адзін сход). Гэта рыхтуе 
ўсіх да выкананьня гэтых абавязкаў у будучыні ды дае ўсім 
зразумець, якая нялёгкая справа кіраваньне сходам або 
вядзеньне пратаколу. 

Кворум - гэта колькасьць сябраў, прысутных на сходзе, 
неабходная для таго, каб прынятыя ім пастановы былі 
правамоцныя. Калі Статут (рэглямэнт) не прадугледжвае 
іншага, кворум звычайна складае больш чым палова асобаў, 
упаўнаважаных прымаць удзел у сходзе (трэба памятаць, што 
кворум з 11 асобаў - гэта 6 чалавек, а зь 10 - таксама 6). Кворум 
патрабуецца ня толькі пры адкрыцьці сходу, але й на яго 
працягу (галасаваньне, прыняцьцё пастановаў). Калі няма 
кворуму, сход зьяўляецца неправамоцным, бо яго нельга 
лічыць сходам Управы, а толькі прыватнай сустрэчаю. 
Прысутныя ня маюць права прадстаўляць арганізацыю ў 
любой форме, прымаць якія-небудзь пастановы ці займаць 
пасады!!! 

 
Праект праграмы сходу, ці парадку дня, павінен быць 

вядомы ўдзельнікам перад яго пачаткам (у адваротным выпадку 
яны ня змогуць падрыхтавацца да сходу). Распрацаваны 
Старшынём і Сакратаром праект рассылаецца разам з 
паведамленьнямі аб сходзе (або прымаецца на папярэднім 
спатканьні). Калі прапанаваная праграма не выклікае 
пярэчаньняў прысутных, яе можна прыняць без галасаваньня. 
Калі ёсьць патрэба, удзельнікі прапануюць папраўкі, якія 
абмяркоўваюцца і ставяцца на галасаваньне (як і прапановы па 
сутнасьці). Пасьля прыняцьця праграмы Старшыня адказвае за 
тое, каб сход адбываўся згодна з праграмай. 

 
Калі сход мяняе тэму і адхіляецца ад праграмы, ты можаш у 

любую хвіліну нагадаць Старшыню аб неабходнасьці 
выкананьня праграмы ці прыняцьця зьменаў у гэтай праграме. 

 
Зьмены ў праграме. Праграма можа быць зьмененая падчас 

сходу (напрыклад, абвяшчэньне перапынку для падліку 
вынікаў тайнага галасаваньня, прыбыцьцё важнага госьця, 
неабходнасьць адкласьці некаторыя справы на наступны сход). 
Прапанову аб зьменах у парадку дня можа падаць Старшыня 
або кожны ўдзельнік сходу. Прапанова аб зьменах у праграме - 
як фармальная прапанова - можа быць высунутая ў любы 
момант (за выключэньнем часу правядзеньня галасаваньня). 
Такая прапанова павінна быць ці адразу ж прынятая ці адхіленая 
(шляхам галасаваньня ці адзінагалосна - у першым выпадку 
звычайна патрабуецца 2/3 галасоў). 

2. Прыняцьцё пратаколу з папярэдняга сходу 
Пратакол - гэта асноўны дакумэнтацыйны запіс працы 

ўдзельнікаў сходу ды прынятых імі рашэньняў. 
Беспасярэдня пасьля адкрыцьця сходу, праверкі кворуму й 

прыняцьця парадку дня трэба зачытаць і прыняць пратакол з 
напярэдняга сходу. Гэта павінна даць магчымасьць скарэктаваць 
магчымыя памылкі, зробленыя падчас пратакаляваньня. Пратакол 
павінен быць прыняты адзінагалосна ці шляхам галасаваньня 
(простай большасьцю галасоў). Пры неабходнасьці трэба ўвесьці 
адпаведныя карэктывы. Карэктывы прапануюцца як папраўкі, і 
таму абмяркоўваюцца й ставяцца на галасаваньне як  
фармальныя прапановы. 
Зачытваньня пратаколу можа не патрабавацца, калі ён быў 

папярэдне разасланы ўсім удзельнікам сходу або яны мелі 
магчымасьць зь ім азнаёміцца іншым чынам. Калі пратакол вельмі 
ёмісты, звычайна зачытваюцца толькі пастановы, прынятыя на 
папярэднім сходзе. 

 
3. Справаздачы службовых асобаў 
-справаздача Сакратара або Старшыні аб дзейнасьці Ўправы на 
пэрыяд з апошняга сходу да гэтага часу; 
-фінансавая справаздача Скарбніка; 
-магчымыя справаздачы іншых службовых асобаў ды камісій або 
працоўных групаў, скліканых на сходзе і папярэджаных загадзя аб 
неабходнасьці падрыхтаваць справаздачу аб сваёй дзейнасьці.  
 
Паасобныя сябры Ўправы звычайна адказваюць за розныя галіны 

дзейнасьці арганізацыі. Але адказнасьць за кіраваньне бягучымі 
справамі нясе ўвесь склад Управы. Таму ўсе яе сябры павінны быць 
заўсёды ў курсе найважнейшых падзеяў у працы арганізацыі. Добра 
падрыхтаваныя справаздачы службовых асобаў не займаюць шмат 
часу. Усе па чарзе коратка інфармуюць прысутных аб тым, што 
адбылося ў той сфэры дзейнасьці, за якую яны адказваюць. 
Сакратар прадстаўляе карэспандэнцыйную справаздачу, Скарбнік 
паведамляе аб выдатках і прыбытках за пэрыяд ад апошняга сходу 
да гэтага часу, а таксама аб цяперашнім стане касы і г.д. Калі тэма, 
што закранаецца ў справаздачах службовых асобаў, уваходзіць у 
парадак дня, то на дадзены момант яна шырэй не распрацоўваецца. 
У іншых выпадках прапановы, якІя выказваюцца ў справаздачах 
службовых асобаў, 

камісій ці працоўных групаў, адразу ж абмяркоўваюцца і ставяцца 
на галасаваньне. 
 
4. Няскончаныя справы 
Тут уздымаюцца ўсе пытаньні, якія зь якіх-небудзь прычынаў 

(напрыклад, адсутнасьць інфармацыі, неабходнай для 
прыняцьця рашэньня) былі на папярэдніх сходах адкладзеныя на 
пазьнейшы тэрмін. Пакуль ня будуць разгледжаныя няскончаныя 
справы, ня трэба брацца за новыя! 

 
5. Новыя справы 
Зазвычай гэта найбольшая частка парадку дня. Тут 

абмяркоўваюцца праекты, прымаюцца пастановы, якія 
датычацца фінансаў, прызначаюцца й вызваляюцца ад пасадаў 
службовыя асобы і г.д, 

Прыкрым недахопам шмат якіх сходаў зьяўляецца пустаслоўе і 
дыскусіі, якія ні да чаго не вядуць. Каб пазьбегнуць гэтага, у 
праграме, якая рассылаецца перад сходам яго ўдзельнікам, у 
кожным пункце (!) павінен быць пазначаны рэфэрэнт - асоба, якая 
азнаёміць прысутных з дадзеным пытаньнем і падасьць 
адпаведную прапанову. Рэфэрэнтам можа быць сябра Ўправы,  
адказны за дадзеную галіну працы арганізацыі, старшыня 
адпаведнае камісіі або, нарэшце, проста асоба, якая хоча выказаць 
канкрэтную прапанову. Ня лічачы выключных сытуацый,  
Старшыня не павінен дапускаць «агульных» дыскусій, якія не 
вядуць да канкрэтных высноваў. 

 
6. Рознае  
Гэта адпаведны момант для абвестак і паведамленьняў, якія 

ўдзельнікі жадаюць пераказаць іншым прысутным, або іншыя 
новыя справы, якія не ўвайшлі ў парадак дня. У межах пункту 
«Рознае» кожны ўпаўнаважаны ўдзельнік сходу можа выказаць 
прапанову па любым пытаньні. Кожная прапанова разглядаецца 
згодна з прынцыпамі, аб якіх ідзе мова ў разьдзеле «Прапановы па 
сутнасьці - як іх разглядаць». 

 
7. Закрыцьцё сходу 
Ад моманту, калі Старшыня абвяшчае сход закрытым, нельга 

прымаць аніякіх рашэньняў. Пастанова, прынятая пасьля 
закрыцьця сходу, не зьяўляецца правамоцнай - нават калі ёсьць 
кворум. 



Шмат хто кажа, што закрыцьцё - гэта найважнейшы момант 
сходу. Калі Старшыня здолее закончыць сход у заплянаваны 
час, ён можа разьлічваць на добрае наведваньне сходаў у 
далейшым. Старшыня, які з-за дрэннай арганізацыі або ўласнае 
няздатнасьці зацягвае сход, тым самым правакуе людзей на 
спазьненьні ці ігнараваньне сходаў у будучыні. 

 
Выказваем прапанову 
 
Падстава для ўсіх крокаў, што прадпрымаюцца сходам - 

гэта прапанова. Безь яе немагчымае прыняцьцё якога-небудзь 
рашэньня/пастановы. Адрозьніваюцца два тыпы прапановаў: 
фармальныя і па сутнасьці. 
Прапановы па сутнасьці датычацца ўс іх формаў дзейнасьці 

арганізацыі ды яе праграмы, бюджэту, зьменаў у Статуце, 
памераў складак, выданьня бюлетэню і г.д. Фармальныя 
прапановы датычацца ходу паседжаньня ды ўжываных 
парлямэнцкіх працэдураў. 
Прапановы па сутнасьці можна выказваць выключна 

падчас нарады, прысьвечанай справе, якой датычыцца гэтая 
прапанова, або падчас абмеркаваньня справаў з пункту 
«Рознае»(як высоўваць фармальныя прапановы - глядзі ст.17 
(у арыг.). Такім чынам, калі ўдзельнік сходу жадае, каб было 
прынята канкрэтнае рашэньне (пастанова), ён павінен 
пераканацца, ці ў парадку дня ёсьць пункт, які датычыцца тэмы 
яго прапановы. Калі такога пункту няма, трэба яго прапанаваць 
падчас прыняцьця парадку дня або ў пункце «Рознае». 
Ніжэй мы спынімся больш дэталёва на працэдуры 

выказваньня прапановы, а потым - на разглядзе сутнасных 
прапановаў любога роду. 

 
1. Выказваньне прапановы па сутнасьці 
Пасьля таго, як Старшыня абвяшчае адпаведны пункт 

праграмы сходу, удзельнік, які хоча выказаць прапанову, павінен 
атрымаць слова. Для гэтага трэба ўзьняць руку або - на вялікіх 
сходах - заявіць аб гэтым пісьмова. Старшыня дае слова ўсім у 
тым парадку, у якім паступілі заявы. Прапанова выказваецца 
наступным чынам: "Выказваю прапанову, каб..." Прапанова 
павінна быць сфармуляваная сьцісла ды зьмястоўна. Без 
абгрунтаваньня й камэнтароў. Калі ў сходзе ўдзельнічае 
вялікая колькасьць асобаў або калі прапанова невыразная ці 
занадта складаная, Старшыня можа запатрабаваць 
сфармуляваць прапанову пісьмова. 

2. Падтрыманьне прапановы 
У шмат якіх краінах перад тым, як распачнецца дыскусія 

над пэўнай прапановай, гэтую прапанову павінен 
падтрымаць яшчэ адзін удзельнік сходу. Гэта 
абгрунтоўваецца тым, што ня варта дыскутаваць над 
прапановай, якую ніхто не падтрымлівае! 
Аднак, калі Старшыня не заўважыць, што прапанова не была 

нікім падтрыманая, і дыскусія (галасаваньне) распачнецца,  
наяўнасьць ці адсутнасьць падтрымкі робіцца неістотнай і 
ніяк не ўплывае на правамоцнасьць канчатковага рашэньня.  
Працэдура падтрыманьня прапановы выглядае наступным 
чынам: Старшыня пытае: "Ці хто-небудзь падтрымлівае 
гэтую прапанову?" Удзельнік сходу, які падтрымлівае 
прапанову, уздымае руку або кажа: "Спадар старшыня, я 
падтрымліваю гэтую прапанову". 

 
3. Дыскусія, унясеньне паправак 
Пасьля таго, як прапанова будзе выказаная й падтрыманая, 

Старшыня яшчэ раз паўтарае яе фармулёўку (калі яна не была 
раздадзеная ўсім у пісьмовым выглядзе) і адкрывае дыскусію. 
Зазвычай спачатку даецца слова аўтару прапановы. Падчас 
дыскусіі яе ўдзельнікі павінны выказвацца выключна на гэтую 
тэму. Яны могуць выказацца за ці супраць, прапанаваць 
папраўкі, папраўкі да паправак, замяняльныя прапановы (цалкам 
супрацьлеглае вырашэньне дадзенага пытаньня) або 
прапанаваць яе адхіліць, адкласьці на далейшы тэрмін або 
перадаць да разгляду канкрэтнай камісіі, Управе і г.д. Усе гэтыя 
прапановы зьяўляюцца прапановамі па сутнасьці і 
выказваюцца ды падтрымліваюцца як асноўныя прапановы 
(больш падрабязна працэдуры, зьвязаныя з мэрытарычнымі 
прапановамі, разглядаюцца на ст. 13 (у арыгін.). Старшыня не 
павінен абмяжоўваць дыскусіі, калі толькі яна не адхіляецца ад 
тэмы. Усе зацікаўленыя павінны мець магчымасьць выказацца. 
Гэта дасьць магчымасьць выявіць усе вартасьці ды недахопы 
прапановаў, што паступілі на абмеркаваньне. 
Калі ніхто больш ня просіць слова па дадзенай прапанове, 

Старшыня завяршае дыскусію словамі: "Калі ніхто больш ня 
хоча выказацца - закрываю дыскусію". Дыскусія таксама 
можа быць скончаная, калі сход прыме фармальную прапанову 
аб заканчэньні дыскусіі ці аб закрыцьці сьпісу асобаў, якія 
ўзялі слова. 

4. Нагадваньне зьместу прапановы 
Калі дыскусія працягвалася даволі доўга або калі паступілі 

прапановы аб папраўках, Старшыня нагадвае зьмест 
прапановы і прапанаваных паправак. 

 
5. Галасаваньне 

Калі статут або рэглямэнт не прадугледжвае іншага, 
прапановы ставяцца на адкрытае галасаваньне ўзьняцьцёма 
рукі, звычайнай большасьцю галасоў. Пры неабходнасьці 
Старшыня тлумачыць спосаб галасаваньня. Падчас 
галасаваньня нельга выказваць аніякіх прапановаў. Больш 
падрабязна аб галасаваньні над прапановамі - у наступным 
разьдзеле. 

 
6. Абвяшчэньне вынікаў 
Пасьля заканчэньня галасаваньня Старшыня называе 

агульную колькасьць атрыманых галасоў ды вынікі 
галасаваньня; напрыклад, 
- 7 за, 5 супраць, 2 устрымаліся - прапанова прайшла. 
- 5 за, 7 супраць, 2 устрымаліся - прапанова не прайшла. 
- 7 за прапанову А, 5 за прапанову Б, 3 за прапанову В 
- прайшла прапанова А. 

Прапановы па сутнасьці 
- што гэта такое і як яны разглядаюцца 
 
Як мы ўжо казалі, прапанова - гэта падстава для ўсіх крокаў, 

якія прадпрымаюцца сходам. Калі паступае прапанова па якім-
небудзь пытаньні, амаль што ніколі не бывае так, каб яе 
прынялі ўсе адразу й безь пярэчаньняў. Таму ўсе прысутныя 
маюць магчымасьць унесьці ў фармулёўку зьмены ў форме 
паправак (паправак да паправак) і замяняльных прапановаў. 
 
Асноўная прапанова 
Асноўная прапанова - гэта першая прапанова, выказаная ў 

дадзеным пункце парадку дня. Прапанову можна выказваць 
выключна ў пункце праграмы, прысьвечаным справе, якой 
датычыцца прапанова, або ў пункце (Рознае). Прапанова 
павінна быць падтрыманая, падлягае абмеркаваньню ды можа 
быць папраўленая. Прымаецца шляхам галасаваньня (калі 
статут не прадугледжвае іншага) простай большасьцю 
галасоў. 
 
Папраўка 
Папраўка - гэта прапанова ўнесьці карэктывы ў фармулёўку 

прапановы, г.зн. дадаць, выкрасьліць або замяніць пэўныя 
словы іншымі ў прапанове, якая абмяркоўваецца. 
Папраўку можна ўнесьці пасьля выказаньня прапановы, але 

перад галасаваньнем. Папраўка ўносіцца,  
падтрымліваецца, абмяркоўваецца і карэктуецца так, як 
асноўная прапанова. Да аднае прапановы можна ўнесьці 
безьліч паправак, але да кожнае з паправак можна ўнесьці 
толькі адну папраўку. Потым, каб унесьці чарговыя зьмены, 
трэба выказаць замяняльную прапанову. Папраўка прапануецца 
наступным чынам - напрыклад: Прапаную пасьля словаў 
інфармацыйны бюлетэнь" дадаць "рассылаецца бясплатна 
ўсім сябрам". 
Асаблівы род папраўкі - гэта замяняльная прапанова. 

Гэта прапанова замяніць выказаную прапанову (прапанаваную 
папраўку), іншай. Замяняльная прапанова, якая паўстае на 
падставе вынікаў дыскусіі, істотна зьмяняе сэнс прапановы. 
Калі ў галасаваньні замяняльная прапанова будзе прынятая, 
першапачатковая прапанова зыходзіць з парадку дня. 

Кожная выказаная прапанова (папраўка, замяняльная 
прапанова) павінна быць разгледжаная - г.зн., прысутныя 
павінны прыняць па яе пытаньні канкрэтнае рашэньне. Нельга, 
каб здарылася так, каб правільна выказаная ды падтрыманая 
прапанова «загубілася» - не была ані адхіленая, ані прынятая. 
На працягу сходу адносна кожнае прапановы павінна быць 
прынятае адно з 6 магчымых рашэньняў: прапанова можа 
быць прынятая/адхіленая, адхіленая цалкам, перададзеная 
камісіі, адтэрмінаваная ці зьнятая. На кожным з варыянтаў 
мы спынімся асобна. 

 
Прыняцьцё або адхіленьне прапановы 
Прапанова можа быць прынятая ці не прынятая 

прысутнымі. Прымаецца прапанова шляхам галасаваньня або 
без галасаваньня (у некаторых выпадках). Паасобныя 
прынцыпы галасаваньня над прапановамі гл. на ст.25 (у 
арыгін.). 
Пералічаныя ніжэй прапановы 
- адхіліць прапанову цалкам; 
- перадаць камісіі; 
- адтэрмінаваць; 
- зьняць; 
- падзяліць; 
- прадставіць дадатковую інфармацыю часам 
называюць дапаможнымі прапановамі. 
 
Адхіленьне прапановы цалкам  
Здараецца так, што ўдзельнікі сходу ня хочуць, каб 

выказаная прапанова ставілася на галасаваньне. Напрыклад, 
яны могуць лічыць, што яны не павінны займацца гэтым 
пытаньнем, і як прыняцьцё, так і адхіленьне дадзенае 
прапановы будзе не на карысьць арганізацыі. У такой 
сытуацыі падаецца прапанова аб адхіленьні прапановы цалкам. 
Такая прапанова ня мае на ўвазе ніякіх часавых 
абмежаваньняў. Яе прыняцьцё значыць, што прапанова 
здымаецца з парадку дня. Каб падаць гэтую прапанову ізноў, 
трэба яшчэ раз выказаць яе як новую прапанову. Але гэта 
нельга зрабіць на тым самым сходзе. 
Прапанова адхіленьня цалкам ня можа быць выказаная 

асобай, якая выказвалася адносна сутнасьці дадзенае 
прапановы, калі ёсьць яшчэ жадаючыя ўзяць слова (каб не 
пазбаўляць магчымасьці выказацца тых, хто, быць можа, мае 
іншы погляд). 

Прапанова адхіленьня цалкам патрабуе падтрымкі, у яе 
нельга ўносіць папраўкі, яна не абмяркоўваецца і ставіцца на 
галасаваньне адразу (прымаецца адзінагалосна або простай 
большасьцю галасоў). 

 
Накіраваньне прапановы ў Камісію 
Часам прысутныя на сходзе не адчуваюць сябе кампэтэнтнымі 

або ня маюць дастаткова часу, каб разглядаць выказаную 
прапанову. У гэтай сытуацыі можна падаць прапанову аб тым,  
каб: 
- справа была перададзеная Камісіі (назва) для разгляду 
/перапрацоўкі/ прыняцьця рашэньня; 
- была створаная адпаведная камісія ці працоўная група; 
- прапанова была перададзеная для разгляду іншаму (пазначыць, 
якому) органу. 
Прапанова аб накіраваньні ў Камісію патрабуе падтрымкі, не 

абмяркоўваецца, не папраўляецца, ставіцца на галасаваньне 
адразу (прымаецца адзінагалосна або простай большасьцю 
галасоў). 

 
Адтэрміноўка прапановы 
Адтэрміноўка прапановы значыць, што прыняцьцё рашэньня 

па пэўным пытаньні часова адкладаецца. Прапанова аб 
адтэрміноўцы прапановы павінна дакладна вызначаць тэрмін, на 
які адкладаецца прыняцьцё рашэньня (да пачатку наступнага 
году, да наступнага сходу або ішп.). 
Прапанова аб адтэрміноўцы прапановы патрабуе падтрымкі, 

не абмяркоўваецца, не папраўляецца і ставіцца на галасаваньне 
адразу (прымаецца адзінагалосна або простай большасьцю 
галасоў). Калі яна будзе прынятая, вырашэньне пытаньня 
адкладваецца на пазначаны тэрмін і ўключаецца ў лік  
няскончаных справаў, а дыскусія над прапановай закрываецца.  

 
Зьняцьцё прапановы 
Калі падчас дыскусіі той удзельнік сходу, які выказаў 

прапанову (і толк і ён!), пераканаецца ў няслушнасьці ўласнае 
прапановы (папраўкі, замяняльнае прапановы), ён можа падаць 
прапанову аб яе зьняцьці. У гэтым выпадку Старшыня кажа: 
"Калі ніхто не выказваецца супраць, прапанова здымаецца". 
Калі ніхто не падтрымае прапанову, якая здымаецца, яна 
зыходзіць з парадку дня. Калі яе падтрымае хаця б адзін чалавек 
- абмеркаваньне прапановы працягваецца. 
Зьняцьцё прапановы не патрабуе падтрымкі, не абмяркоўваецца, 
не папраўляецца, прымаецца без галасаваньня (адзінагалосна). 

Падзел прапановы 
Часам прапанова складаецца зь дзьвюх або болей частак, якія 

добра было б разглядаць паасобку. У такой сытуацыі мы 
падаем прапанову аб падзеле прапановы (асноўнае). 
Прапанова аб падзеле прапановы патрабуе падтрымкі, не 
абмяркоўваецца, не папраўляецца, ставіцца на галасаваньне 
адразу (прымаецца адзінагалосна або простай большасьцю 
галасоў). Калі яна прымаецца, асноўная прапанова лічыцца 
дзьвюма (або болей) асобнымі прапановамі, якія 
абмяркоўваюцца, папраўляюцца ды ставяцца на 
галасаваньне паасобку. 

 
Просьба аб прадстаўленьні дадатковай інфармацыі 
Калі прапанова незразумелая або не хапае інфармацыі, 

неабходнай для прыняцьця адпаведнага рашэньня 
(напрыклад, недастатковае веданьне дзеючага заканадаўства, 
коштаў дадзенага праекту і г.д.), кожны ўдзельнік сходу можа 
зьвярнуцца да старшыні з просьбаю растлумачыць яе сэнс 
або ўдакладніць зьмест. Старшыня можа выканаць гэтую 
просьбу сам або папрасіць гэта зрабіць каго-небудзь з 
прысутных, больш кампэтэнтнага ў гэтым пытаньні. Калі 
неабходную інфармацыю атрымаць пакуль што немагчыма, 
лепш не сьпяшацца з вырашэньнем пытаньня ды адкласьці яго 
да наступнага сходу. 
Просьба аб дадатковай інфармацыі не зьяўляецца 

прапановай у літаральным разуменьні. Таму яна не 
абмяркоўваецца, не папраўляецца й ня ставіцца на 
галасаваньне. 

 
Парадак галасаваньня над папраўкамі 
Галасаваньне над папраўкамі адбываецца наступным чынам: 
1)Папраўка да папраўкі (з мэтай устанаўленьня тэксту 
папраўкі). 

2)Папраўка (з мэтай устанаўленьня канчатковай фармулёўкі 
прапановы). 

3)Асноўная прапанова з унесенымі папраўкамі. 
У выпадку, калі паўсталі замяняльныя прапановы - выбар 

паміж асноўнай ды замяняльнай прапановаю робіцца ў 
першую чаргу. 
У дакумэнтах, якія складаюцца зь некалькіх пунктаў 

(параграфаў), чаргова ставяцца на галасаваньне папраўкі да 
паасобных параграфаў у тым парадку, у якім яны йдуць у 
тэксьце.  

Працэдурныя пытанні,  
альбо Фармальныя прапановы 
 
Прапановы, якія датычацца парадку правядзеньня сходу й 

прыняцьця пастановаў, называюцца фармальнымі. Яны ня 
могуць датычыцца тэмаў, якія абмяркоўваюцца на сходзе - 
гэта пытапьні выключна арганізацыйна-тэхнічныя. Тыповая 
фармальная прапанова - прапанова абвясьціць перапынак, 
забараніць паленьне ў залі або праверыць кворум. Сфэру 
праблематыкі, якой могуць датычыцца фармальныя 
прапановы, павінен дакладна вызначаць рэглямэнт 
паседжаньня (гл. Прыкладны рэглямэнт паседжаньня Ўправы, 
с.31 (у арыгін.). 
Зазвычай фармальныя прапановы датычацца наступных 

пытаньняў: 
а) зьменаў у парадку дня (перапынак, зьмены ў праграме); 
б) абмежаваньня дэбатаў: 
- часавае абмежаваньне выступу кожнага прамоўцы; 
- абмежаваньне колькасьці прамоўцаў; 
- абмежаваньне працягласьці дэбатаў; 
- закрыцьцё дэбатаў; 
в) прапановы, якія датычацца спосабу правядзеньня сходу: 
- апратэставаньня рашэньня Старшыні сходу; 
- выкананьня парадку дня; 
- праверкі кворуму; 
- просьбы да асобаў, не ўпаўнаважаных прымаць удзел у 
паседжаньні, пакінуць залю; 
г) закрыцьця сьпісу кандыдатаў на кіруючыя пасады; 
д) абвяшчэньня тайнага галасаваньня; 
е) пытаньні, зьвязаныя з устанаўленьнем парадку ў залі 
паседжаньня (адчыніць вокны, перайсьці ў іншы пакой, 
забараніць паленьне ды інш.). 
 
Фармальная прапанова можа быць выказаная ў любы момант,  
за выняткам часу галасаваньня ды разгляду іншай 
фармальнай прапановы. Прапановы, якія датычацца спосабу 
правядзеньня паседжаньня (у выпадку неабходнасьці), могуць 
выказвацца і падчас прамовы Старшыні ці іншага ўдзельніка 
сходу. Той, хто падае прапанову, уздымае руку й кажа: 
"Спадар Старшыня, па працэдурным пытаньні ды чакае, калі 
Старшыня дасьць яму слова. Калі пададзеная прапанова ня мае 
фармальнага характару, Старшыня пазбаўляе слова. 

У некаторых арганізацыях, на вялікіх сходах ці зьездах (каб 
адрозьніць фармальныя прапановы ад жаданьня ўзяць слова) 
удзельнікі сходу, выказваючы фармальную прапанову, уздымаюць 
абедзьве рукі. 

 
Фармальныя прапановы не падлягаюць абмеркаваньню. Яны ня 

могуць папраўляцца. Прымаюцца адразу, адзінагалосна або 
простай большасьцю галасоў, а ў выпадках прапановы аб зьменах 
у парадку дня, абмежаваньні працягласьці дэбатаў, закрыцьці 
дэбатаў - абсалютнай большасцю галасоў (звыш 50% галасоў за). 
Пасьля разгляду прапановы сход працягваецца далей паводле 
парадку дня. 

 
На практыцы падчас шмат якіх сходаў назіраецца 

злоўжываньне фармальнымі прапановамі. 3 дапамогай словаў 
"фармальная прапанова" часам хтосьці спрабуе атрымаць 
слова па-за чаргой і вырашыць пытаньні выключна сутнасныя. 
Фармальныя прапановы не павінны ўжывацца для: 
- зацягваньня сходу; 
- перарываньня прамоўцы; 
- выступу з прамовай; 
- крытыкі Старшыні. 

 
Фармальныя прапановы выклікаюць шмат эмоцый і вельмі часта 

выкарыстоўваюцца не па прызначэньні, таму ніжэй мы разгледзім 
іх асабліва падрабязна й прывядзем прыклады, якія датычацца 
паасобных тыпаў фармальных прапановаў.  
 
Прапанова аб зьменах у парадку дня 
Калі праграма сходу ўжо прынятая, Старшыня адказвае за яе 

выкананьне. Каб унесьці зьмены ў парадак дня, трэба падаць 
адпаведную фармальную прапанову. 

Прапанова можа датычыцца ўвядзеньня новага пункту 
праграмы, выкрэсьленьня аднаго з прынятых раней пунктаў, 
перанясеньня якога-небудзь пункту праграмы ў іншае месца. 
Іншы тып прапановы аб зьменах у праграме - гэта прапанова аб 

 
 
 
 
 
 
 

17 



 
 



закрыцьці сходу. Можна выказваць прапанову аб 
неадкладным закрыцьці сходу або аб вызначанай гадзіне.  
Прапанову аб зьменах у праграме нельга выказваць падчас 

чыёй-небудзь прамовы, яна не патрабуе падтрымкі, не 
абмяркоўваецца, не папраўляецца. Парадак дня звычайна 
прымаецца на пачатку сходу і менавіта тады даецца 
магчымасьць уносіць рознага кшталту папраўкі; таму прапанова 
аб зьменах у парадку дня патрабуе абсалютнай большасьці 
галасоў (звыш 50% галасоў за). 

 
Прапановы аб абмежаваньні дэбатаў 
У прынцыпе трэба пазьбягаць усялякіх формаў 

абмежаваньня дыскусіі. Часам аднак удзельнікі сходу ня 
могуць сабе дазволіць выслухваць шматгадзінныя прамовы, бо 
для іх важна, каб выказалася як мага больш жадаючых. У такой 
сытуацыі можна высунуць тры тыпы прапановаў: 

- аб абмежаваньні часу выступу кожнага прамоўцы па 
дадзеным пункце парадку дня да пэўнай колькасьці хвілін. 
Такая прапанова абмяжоўвае пустаслоўе. Добры рэглямэнт 
паседжаньня павінен акрэсьліваць, да якога часу можна 
абмяжоўваць выступы (гэтапрадухіляе магчымасьць паўстаньня 
прапановы аб абмежаваньні часу выступаў да 30 сэкунд). 
 - аб абмежаваньні агульнай працягласьці дэбатаў 
да...хвілін. Так сфармуляваная прапанова дазваляе падрабязна 
заплянаваць, колькі часу будзе доўжыцца дыскусія над 
канкрэтнай прапановай.  

- аб закрыцьці дэбатаў. У выпадку прыняцьця такой 
прапановы дыскусія адразу перарываецца і Старшыня 
распачынае галасаваньне над прапановамі, якія высоўваюцца ў 
гэтым пункце парадку дня. Такая прапанова абмяжоўвае права 
выказацца, таму яна патрабуе кваліфікаванай большасьці 2/3 
галасоў. 

 
Ніякая прапанова аб абмежаваньні дэбатаў ня можа быць 

выказаная той асобай, якая выказвалася раней аб сутнасьці 
прапановы (якая абмяркоўваецца), калі яшчэ ёсьць жадаючыя 
ўзяць слова (бо яна не павінна перашкодзіць выказацца тым,  
хто мае іншае меркаваньне). Падаючы прапанову аб 
абмежаваньні дэбатаў, нельга перарываць прамоўцу, 
прапанова не патрабуе падтрымкі, не абмяркоўваецца, ня можа 
папраўляцца.  

Прапановы адносна спосабу правядзеньня сходу 

Калі ўдзельнік  сходу мае нейкія заўвагі адносна выкананьня 
Статуту арганізацыі, спосабу правядзеньня сходу, і, асабліва,  
трыманьня Рэглямэнту Паседжаньня, ён можа падаць 
фармальную прапанову па гэтым пытаньні. Немагчыма 
акрэсьліць усе сытуацыі, у якіх можна выказаць такую 
прапанову, таму ніжэй мы пералічым некалькі найбольш  
тыповых: 
Прапанова аб апратэставаньні рашэньня Старшыні можа 

быць выказаная, калі мы ўпэўненыя, што Старшыня прыняў 
няслушнае рашэньне (дрэнна палічыў галасы, пераблытаў 
зьмест прапановы). Такая прапанова можа паступіць толькі 
адразу пасьля рашэньня Старшыні. Калі Старшыня адмовіцца 
ад свайго рашэньня, прапанова ня ставіцца на галасаваньне. 
Прапанова аб выкананьні парадку дня можа быць 

выказаная, калі Старшыня або ўдзельнікі сходу не трымаюцца 
праграмы сходу. Такая прапанова ня ставіцца на галасаваньне.  
Калі Старшыня не ўстановіць дысцыпліну сярод прысутных, мы 
можам пазьней падаць прапанову аб зьмене Старшыні сходу. 
Прапанова аб праверцы кворуму выказваецца, калі мы 

маем сумневы наконт таго, ці ў залі ёсьць кворум, неабходны 
для правядзеньня сходу й ігрыняцьця рашэньняў. У прынцыпе,  
такая прапанова ня ставіцца на галасаваньне. Старшыня правярае 
кворум і пры яго адсутнасьці абвяшчае сход закрытым. 
Прапанова аб зьмене Старшыні сходу. Калі мы лічым, што 

Старшыня ня здольны запанаваць над сходам, злоўжывае сваёй 
уладай або сьвядома маніпулюе сходам, мы можам выказаць 
прапанову аб зьмене Старшыні. Такая прапанова, бясспрэчна, 
дэзарганізуе ход паседжаньня. Гэта вотум недаверу да асобы, 
якая кіруе сходам. Гэтая прапанова не абмяркоўваецца і адразу 
павінна быць пастаўленая на галасаваньне. Калі прапанова 
будзе прынятая, кіраваньне сходам прымае іншы сябра 
прэзыдыюму або адбываюцца выбары новага Старшыні сходу. 
Выбары праводзіць адыходзячы Старшыня. 
Прапанова аб тым, каб неўпаўнаважаныя асобы пакінулі 

залю можа паступіць, калі мы лічым, што пэўныя пытаньні 
парадку дня маюць канфідэнцыйны або далікатны характар і не 
павінны абмяркоўвацца ў прысутнасьці гасьцёў, прэсы і г.д. 
Гэтая прапанова не патрабуе падтрымкі, прымаецца 
галасаваньнем (простай большасьцю галасоў). 

Прапанова аб закрыцьці сьпісу кандыдатаў на 
кіруючыя пасады 
Падчас падрыхтоўкі да выбараў удзельнікі сходу вылучаюць 

кандыдатаў у кіруючыя органы. Колькасьць кандыдатаў не 
абмяжоўваецца, таму Старшыня павінен прасачыць, каб усе 
магчымыя кандыдаты былі вылучаныя. Калі кандыдаты больш не 
вылучаюцца, можна падаць прапанову аб закрыцьці сьпісу 
кандыдатаў на кіруючыя пасады. Прапанова павінна быць 
прынятая праз аклямацыю (адзінагалосна без галасаваньня), бо 
калі хтосьці супраць, гэта значыць, што ён хоча вылучыць 
кандыдатуру, і трэба даць яму гэткую магчымасьць. 

 
Прапанова аб абвяшчэньні тайнага галасаваньня  
Тайнае галасаваньне забірае шмат часу і ня трэба ім злоўжываць. 

Але ўдзельнікі сходу павінны мець гарантаваную магчымасьць 
запатрабаваць тайнага галасаваньня. У дэмакратычных арганізацыях 
рэглямэнт паседжаньня звычайна прадугледжвае, што тайнае 
галасаваньне абвяшчаецца на падставе прапановы (пры падтрымцы) 
10% прысутных (на сходзе, у якім бярэ ўдзел 10 асобаў - паводле 
прапановы 1 асобы, на сходзе зь 50 чалавек - паводле прапановы 5 
асобаў). 

Прапанова аб абвяшчэньні тайнага галасаваньня не 
абмяркоўваецца й ня ставіцца на галасаваньне!!! Калі яна 
выказваецца неабходнай часткай прысутных (10%), Старшыня 
абвяшчае тайнае галасаваньне. Калі прапанову падаў 1 чалавек, 
Старшыня пытае: «Хто падтрымлівае гэтую прапанову?» Калі 
падтрымку дадуць неабходныя 10% прысутных - прапанова 
прымаецца.  

 
Прапановы адносна парадку ў залі 
паседжаньня 
Яны могуць датычыцца праветрываньня пакою, падачы вады на 

сталы, сапсаваных мікрафонаў, забароны паленьня: адным словам, 
усялякіх дробных тэхнічных пытаньняў, зьвязаных з сходам. 
Звычайна прапановы такога тыпу прымаюцца без галасаваньня. 
Калі, аднак, 
 
 
 
 
 
22 



аўтар прапановы жадае гэтага ці ня ўсе прысутныя згодныя,  
галасаваньне стаецца непазьбежным. Пры разглядзе 
прапановаў адносна парадку трэба памятаць, што яны не 
патрабуюць падтрымкі і - як іншыя фармальныя прапановы - 
НЕ АБМЯРКОЎВАЮЦЦА!!! 



Спосабы прыняцьця рашэньняў 
Вельмі часта нашыя погляды адрозьніваюцца. Таму 

дэмакратычная практыка выпрацавала шмат спосабаў 
прыняцьця рашэньняў. Найбольш вядомы зь іх, безумоўна,  
адкрытае галасаваньне. Але гэта ня значыць, што гэта адзіны 
мэтад, які ўжываецца на сходах. 

 
Рашэньні, прынятыя адзінагалосна (без 
галасаваньня) 
У невялікіх групах прыняцьцё рашэньня бывае часам 

больш эфэктыўнае, калі замест галасаваньня ўсе стараюцца 
выпрацаваць рашэньне, якое будзе прымальнае адначасова 
для ўсіх. 
На вялікіх сходах прыняцьцё рашэньня без галасаваньня 

(праз аклямацыю) ужываецца найчасьцей па працэдурных 
пытаньнях і пытаньнях адносна парадку (абвяшчэньне 
перапынку на абед і г.д.), г.зн. у тых выпадках, калі пытаньне 
не належыць да найважнейшых і мы спадзяемся, што ўсе 
ўдзельнікі сходу маюць аднолькавае меркаваньне на гэтую 
тэму. 
Мэтад без галасаваньня нельга ўжываць: 

- пры выбарах у кіруючыя органы (але можна выбраць 
пратакаліста ці чалавека, які прыгатуе для ўсіх гарбату); 
- пры вырашэньні фінансавых пытаньняў (ухваленьня 
бюджэту, памеру фінансаваньня дзіцячых летнікаў); 
- пры прыняцьці рашэньняў, якія патрабуюць кваліфікаванай 
большасьці галасоў (напрыклад, зьмены ў Статуце або 
роспуск арганізацыі). 
Жадаючы прыняць рашэньне без галасаваньня, Старшыня 

зьвяртаецца да прысутных з словамі: «Прапаную, каб... 
(напрыклад, даручыць пратакаляваньне Ірыне). Калі я не 
пачую пярэчаньняў, я прызнаю прапанову прынятай 
адзінагалосна». 
Калі хаця б адзін прысутны выкажацца супраць (для гэтага 

трэба ўзьняць руку з словамі «выказваюся супраць»), 
прыняцьцё рашэньня без галасаваньня стаецца немагчымым і 
Старшыня мусіць абвясьціць галасаваньне.  
Бясспрэчна, прыняцьцё рашэньняў без галасаваньня 

пазбаўляе ад доўгага падліку галасоў. Старшыня, якому 
давяраюць прысутныя, можа такім чынам вельмі дапамагчы 
сходу дасягнуць меркаваных 

вынікаў. Аднак трэба памятаць, што нельга з дапамогай гэтага 
мэтаду абмяжоўваць права прысутных выказвацца. Не павінен 
быць гэты мэтад і шляхам стварэньня штучяай адзінадушнасьці. 
 
Асноўныя мэтады галасаваньня над прапановамі 
Існуе шмат мэтадаў правядзеньня галасаваньня. Ніжэй мы 

падаем два найбольш папулярныя, якіх звычайна хапае ў 
паўсядзённай практыцы. 

 
Адкрытае галасаваньне ўзьняцьцём рукі 
Гэта асноўная форма галасаваньня, якая зазвычай выглядае так: 
а) Старшыня распачынае галасаваньне словамі: «Стаўлю на 

галасаваньне прапанову: (далей называецца аўтар прапановы 
або паведамляецца яе зьмест)». Ад моманту абвяшчэньня 
галасаваньня да яго заканчэньня нельга выказваць аніякіх 
прапановаў (у тым ліку фармальных!). 
б) Старшыня нагадвае зьмест прапановы й пераконваецца, ці ён 

для ўсіх зразумелы. 
в) Старшыня пытае па чарзе: 
-хто за, 
-хто супраць, 
-хто ўстрымаўся; 
або, пры наяўнасьці некалькіх замяняльных прапановаў: 
-хто за прапанову А, 
-хто за прапанову Б, 
-хто за прапанову В, і г.д. 
-хто ўстрымаўся. 
Удзельнікі сходу, якія маюць права голасу, уздымаюць рукі. 

Кожны можа ўзьняць руку толькі адзін раз. Галасы лічыць Старшыня 
або іншая ўпаўнаважаная асоба. 
г) пасьля падліку галасоў Старшыня паведамляе колькасьць 

атрыманых галасоў (за 12, супраць 3, устрымалася 5 або за 
прапанову А - 5 галасоў, за прапанову Б - 6 галасоў), а затым 
абвяшчае, ці прапанова прайшла, ці не прайшла (альбо якая 
прапанова прайшла). Вынікі галасаваньня павінны быць занесеныя 
ў пратакол. 

 
Адкрытае галасаваньне нельга ўжываць, калі: 
- Статут прадугледжвае іншае; 
-абвешчана тайнае галасаваньне; 
-пры выбарах у кіруючыя органы. 

 Тайнае галасаваньне на бюлетэнях 
Тайнае галасаваньне праводзіцца: 
- пры выбарах у кіруючыя органы; 

- паводле жаданьня як найменш 10% прысутных (гл. 
фармальныя прапановы). 
Права на тайнае галасаваньне зьяўляецца важным 

набыткам дэмакратычных супольнасьцяў. Яно дае 
магчымасьць кантролю за ўладамі, якія заўсёды знаходзяцца ў 
больш выгаднай пазыцыі ў адносінах да «простага чалавека». 
Тайнае галасаваньне павінна гарантаваць бясьпеку 
выбаршчыкаў і зьвесьці да мінімуму магчымасьць ціску 
ўладаў на сябраў арганізацыі. Шляхам тайнага галасаваньня 
павінны адбывацца ўсялякія выбары на кіруючыя пасады ў 
арганізацыі, і гэты прынцып павінен дэкляраваць статут. 
Прапанова аб абвяшчэньні тайнага галасаваньня зьяўляецца  

фармальнай прапановай.  
 
УВАГА! Нельга ні ў якім выпадку пытаць тых, хто 

прапануе правядзеньне тайнага галасаваньня, аб іх матывах. 
Нельга таксама пагаджацца на адкрытае галасаваньне над 
прапановай аб тайным галасаваньні (гэта дае магчымасьць 
здагадацца, хто каму аддасьць свой голас падчас тайнага 
галасаваньня). 

 
Тайнае галасаваньне праводзіць абраная зь ліку ўдзельнікаў 

сходу Падліковая Камісія (звычайна 2-3 чалавекі). Працэдура 
тайнага галасаваньня выглядае наступным чынам: 
а) Камісія рыхтуе бюлетэні для галасаваньня. 
б) Камісія інструктуе ўсіх прысутных аб спосабе 

галасаваньня й раздае бюлетэні. У залежнасьці ад зьместу 
прапановы, кожны піша на сваёй картцы ТАК, НЕ,  
УСТРЫМАЎСЯ ці ПРОЗЬВІШЧЫ КАНДЫДАТАЎ, або 
нейкім вызначаным загадзя чынам (выкрэсьлівае, ставіць 
крыжык) пазначае свой варыянт адказу або прозьвішча 
кандыдата.Бюлетэнь прызнаецца несапраўдным, калі ён 
запоўнены нечытэльна, калі голас аддадзены больш чым 
устаноўленай колькасьці кандыдатаў, або калі голас быў 
аддадзены на іншым бюлетэні. Падчас галасаваньня нельга 
фатаграфаваць і г.д. 
в) Падліковая Камісія зьбірае запоўненыя бюлетэні ў урну 

(на сходзе Ўправы гэта можа быць скрынка, капялюш і г.д.). 

 г) Сябры Камісіі (і толькі яны) лічаць галасы ў 
адасабленьні (у іншым памяшканьні або на другім канцы 
залі). 
д) Камісія абвяшчае вынікі галасаваньня: колькасьць 

галасоў, аддадзеных кожнаму кандыдату/прапанове і галасы, 
прызнаныя несапраўднымі, паведамляе, ці прапанова 
прайшла, ці не прайшла, або хто быў абраны. Вынікі 
галасаваньня павінны быць занесеныя ў пратакол. 
е) Падліковая Камісія зьнішчае бюлетэні.  
 
УВАГА! У выпадку тайнага галасаваньня вылучаныя 

кандыдаты ня могуць уваходзіць у падліковую камісію.  
 

Якая большасьць? 
(правер у статуце сваёй арганізацыі) 
Найчасьцей мы прымаем рашэньне простай большасьцю 

галасоў. Гэта значыць, што, каб прапанова прайшла, трэба, 
каб колькасьць галасоў за была большая за колькасьць 
супраць. Простая большасьць, аднак, мае свае недахопы. 
Уявіце сабе, што на зьезьдзе арганізацыі паступіла прапанова, 
якая падчас галасаваньня атрымала 2 галасы за, 1 супраць, а 97 
чалавек устрымалася. Прапанова, вядома, прайшла. Каб 
пазьбегнуць такіх сытуацый, Статут арганізацыі заўсёды 
дакладна акрэсьлівае, якая колькасьць галасоў неабходная 
для прыняцьця розных рашэньняў, якія з прапановаў па 
сутнасьці патрабуюць кваліфікаванай большасьці галасоў 
(часьцей за ўсё гэта рашэньні, якія маюць найважнейшае 
значэньне для арганізацыі як такой: зьмены ў статуце, роспуск 
арганізацыі, прыняцьцё новых сябраў і інш.). У розных 
арганізацыях па-рознаму ўжываецца кваліфікаваная 
большасьць галасоў пры галасаваньні над прапановамі па 
сутнасьці. Ніжэй мы падаем найбольш тыповыя выпадкі. 

 
Простая большасьць 

(больш галасоў за, чым супраць - калі кодькасьць галасоў 
аднолькавая, прапанова НЕ ПРАХОДЗІЦЬ). Ужываецца 
заўсёды, калі статут не прадугледжвае іншага. 

Абсалютная большасьць 
(больш за палову галасоў за)Ужываецца пры галасаваньні над 

некаторымі фармальнымі прапановамі, пры выбарах у кіруючыя 
органы (кандыдаты, каб прайсьці на кіруючыя пасады, павінны 
атрымаць больш за палову галасоў), а таксама пры прыняцьці 
новых сябраў у арганізацыі, якія ставяць вельмі высокія 
патрабаваньні да кандыдатаў у сябры. 

 
Кваліфікаваная большасьць 2/3 

(больш 2/3 прысутных за)Ужываецца зазвычай пры 
ўнясеньні зьменаў у статут, пры роспуску арганізацыі.  

 
Вядзем пратакол 
Часам паўстае ўражаньне, што вядзеньне пратаколаў - гэта 

непатрэбная бюракратыя, якая толькі забірае ў нас час. Час, які 
мы маглі бы прысьвяціць больш «сур'ёзнай» дзейнасьці. Калі, 
аднак, мы задумаемся аб значэньні пратаколу, мы зразумеем, 
што гэта адзіны фармальны запіс дзейнасьці нашае 
арганізацыі. Часта ён стаецца важным, а часам і адзіным, 
доказам у судовай справе. 
Пастановы, занесеныя ў пратакол, зьяўляюцца, большай 

часткай, законнай падставаю дзейнасьці арганізацыі: акцый 
пратэсту, фінансавых рашэньняў, дабрачыннай дзейнасьці і 
інш. Пратаколы зьяўляюцца таксама асноўным 
дакумэнтацыйным запісам дзейнасьці арганізацыі й падставай 
для ацэнкі супадзеньня дзейнасьці выбраных прадстаўнікоў з 
рашэньнямі й праграмай дзейнасьці, прынятымі сходам 
сябраў (або іх прадстаўнікоў). 
Ад самога пачатку тэрміну паўнамоцтваў для новаабраных 

уладаў пратакол - гэта «кніга мудрасьці», якая дапаможа 
правесьці першыя сходы, зарыентавацца ў цяперашнім стане 
перамоваў, правесьці першыя інтэрвэнцыі. 

Як весьці пратакол сходу 
1. На першай старонцы зьмяшчаецца шапка, якая інфармуе, 

якога роду паседжаньня пратакол датычыцца. Шапка павінна 
ўключаць: 
а) назву органу (Камісія прадпрыемства або Прэзыдыюм 
Камісіі і інш.); 
б) род паседжаньня (зьезд арганізацыі, сход Управы); 
в) дакладную дату й месца паседжаньня: напрыклад, Польскі 
Чырвоны Крыж, сход Інтэрвэнцыйнае Камісіі, Гнезна 12 II 
1992. 
2. У першым параграфе павінны быць пазначаныя: 
а) імя, прозьвішча, пасада старшыні сходу; 
б) інфармацыя аб колькасьці прысутных і адсутных (кворум) 
разам зь ведамасьцю, падпісанай прысутнымі; 
в) сьпіс прысутных гасьцёў, экспэртаў і іншых запрошаных 
асобаў; 
г) прозьвішча пратакаліс та (пратакалістаў); 
д) інфармацыя аб прыняцьці (разам з магчымымі 
папраўкамі) пратаколу з папярэдняга сходу; 
е) прыняты парадак дня. 
3. Зьмест пратаколу сходу павінен сьцісла акрэсьліваць: 
а) якія справы былі прадметам паседжаньня; 
б) якія былі прынятыя рашэньні й пастановы. 
Ёсьць два спосабы вядзеньня пратаколаў. Найпрасьцейшы 

зь іх - гэта занатоўваньне толькі ходу паседжаньня і ўсіх 
прынятых рашэньняў і пастановаў.  

 
( ПРЫКЛАД А 

8. Справаздача Інтэреэнцыйнае камісіі 
а) справаздачу прадставіў - Ян Кавальскі (дадатак №1), 
б) у абмеркаваньні бралі ўдзел - Ян Станіслаўскі, Мацей 
Возьняк, Ян Валіца,  
в) паводле прапановы Старшыні справаздача была прынятая 
(8/3/1) 
г) паводле ўласнага жаданьня сп. Марэк Стэмпа быў 
вызвалены ад пасады Сакратара Інтэрвэнцыйнае Камісіі 
(11/0/1). Выбары новага сакратара адкладзеныя да наступнага 
сходу. 

 
Другі, больш дакладны, хаця больш працаёмісты, тып 

пратаколу дакумэнтуе ня толькі прынятыя рашэньні, але й 
прадстаўляе галасы ў дыскусіі. На нашым прыкладзе ён 
выглядаў бы наступным чынам: 

ПРЫКЛАД Б 
 
8. Справаздача Інтэрвэнцыйнае Камісіі 
а) справаздачу прадставіў - Ян Кавальскі (дадатак№1);  
б) у абмеркаваньні бралі ўдзел: 
Ян  Станіслаўскі - выказаў падзяку сп. Кавальскаму за 
актыўны і і ўдзел у працы Камісіі й выдатна падрыхтаваную 
справаздачу,  
Мацей Возьняк - падкрэсьліў няслушную пазыцыю сп.Стэмпы 
ў адносінах да сябраў арганізацыі, якія зьвяртаюцца з  
просьбай аб інтэрвэнцыі,  
Ян  Валіца - зьвярнуў увагу на брак зацікаўленасьці сп.Стэмпы 
працай Камісіі.  
в) Паводле прапановы Старшыні справаздача была прынятая 
(8/3/1).  
г) Паводле ўласнага жаданьня сп. Стэмла быў вызвалены ад 
пасады і Сакратара Інтэрвэнцыйнае Камісіі (11/0/1), Выбары 
новага сакратара і адкладзеныя да наступнага сходу. 
 

4. Пратакол завяршаецца словамі: «На гэтым паседжаньне 
было скончанае». 

5. Пратакол сходу павінен быць перапісаны на працягу пяці 
дзён пасьля сходу й разасланы ўдзельнікам перад чарговым 
сходам. Пасьля таго, як гэты пратакол будзе прыняты на 
чарговым сходзе, ён пазначаецца грыфам «Прыняты», датай і 
подпісам Сакратара й Старшыні. 

6. Да пратаколу трэба прыкласьці ўсе дадаткі - дакумэнты, 
якія былі распрацаваныя або прадстаўленыя падчас сходу 
(тэкст справаздачы, тэкст прынятае пастановы і інш.). 
 
Карысныя парады 

-Старайся графічна адзначыць шапкі паасобных частак 
пратаколу - напрыклад, СПРАВАЗДАЧА 
ІНТЭРВЭНЦЫЙНАЕ КАМІСІІ. Гэта дапаможа чытачу 
зарыентавацца ў тэматыцы паседжаньня. 

-Прымі для сябе адзіны спосаб пазначэньня ўсіх 
прыватных дадзеных аб удзельніках сходу (напр., у 
ведамасьці поўнае імя й прозьвішча - «Ян Коваль», у тэксьце 
- «Я.Коваль») і адзіны спосаб запісу вынікаў галасаваньня - 
напр., «(10/2/7)», г.зн., 10 за, 2 супраць, 7 устрымалася. 

Прыкладны рэглямэнт паседжаньня Ўправы 
 
1. Агульныя прынцыпы 
1.1. Паседжаньні Ўправы склікае Старшыня або віцэ- таршыня 
Ўправы. 
1.2. У паседжаньнях Управы прымаюць удзел з рашаючым 
голасам 
- сябры Ўправы, з кансультацыйным голасам: 
- прадстаўнік Рэвізійнае Камісіі; 
- прадстаўнікі запрошаных камісій і працоўных групаў; 
- госьці, запрошаныя Старшынём Управы. 
1.3. Для правамоцнасьці прынятых рашэньняў неабходны 
кворум звыш 50% сябраў Управы. 
1.4. Усе галасы сябраў Управы роўныя, кожны мае адзін голас. 
 
2. Старшыня сходу 
2.1. Паседжаньні Ўправы адкрывае Старшыня Ўправы. 
2.2. Паседжаньні праводзіць Старшыня або іншая асоба, 
упаўнаважаная ўдзельнікамі сходу. 
2.3. Старшыня кіруе нарадаю, сочыць за выкананьнем 
Рэглямэнту Паседжаньня й парадку дня. 
2.4. Старшыня сходу праводзіць паседжаньне на падставе 
прынятага на пачатку сходу Ўправы Парадку Дня й 
Рэглямэнту Паседжаньня: Старшыня адкрывае й закрывае 
дыскусію, абвяшчае галасаваньне й падлік галасоў, паведамляе 
вынікі галасаваньня, дае слова ў парадку паступленьня заявак, 
пазбаўляе слова, калі яно не датычыцца прадмету дыскусіі і не 
зьяўляецца фармальнай прапановаю. Старшыня сходу можа 
таксама даць слова па-за чаргой сябрам Управы па фармальных 
пытаньнях.  
 
3. Парадак дня 
3.1 Праект парадку дня ўстанаўляецца на папярэднім сходзе 
Ўправы або рассылаецца разам з паведамленьнямі й 
матар'яламі, якія датычацца паасобных пунктаў парадку. 
3.2 Пасьля адкрыцьця сходу й праверкі кворуму прымаецца 
парадак дня. 
3.3 У парадку дня павінны знаходзіцца выключна пытаньні, аб 
якіх сябры Ўправы былі паінфармаваныя не пазьней чым за 3 
дні да 

даты паседжаньня. Сябры Рады могуць уводзіць у парадак  
дня пытаньні, аб якіх не было абвешчана раней,  
кваліфікаванай большасьцю 2/3 галасоў. Дадзеныя палажэньні 
не датычацца пункту «Рознае». 
 
4. Пратакаляваньне паседжаньня 
4.1 Ход паседжаньня пратакалюе Сакратар Управы або іншая 
асоба, упаўнаважаная ўдзельнікамі сходу, якая рыхтуе праект 
пратаколу. 

  Праект пратаколу ўключае: 
- сьпіс прысутных, пацьверджаньне кворуму, прыняты 
парадакдня; 
- сьцісла апісаны ход паседжаньня з пазначанымі прозьвішчамі 
ўдзельнікаў дыскусіі й вынікамі галасаваньня над паасобнымі 
прапановамі; 
- тэксты прынятых пастановаў. 
4.3. Падрыхтаваны ў пісьмовым выглядзе праект пратаколу 
прымаецца (разам з магчымымі папраўкамі) на чарговым 
паседжаньні Ўправы. Пасьля прыняцьця пратакол, падпісаны 
Старшынём і Сакратаром (або ўсімі сябрамі Ўправы), 
захоўваецца ў дакумэнтацыі Ўправы.  
 
5. Парадак прыняцьця прапановаў 
5.1. Выказваньне прапановы. 
Прапановы, як падстава для ўсіх рашэньняў, могуць 
выказвацца сябрамі Ўправы ці старшынямі камісій або 
працоўных групаў. Старшыня сходу можа запатрабаваць 
пісьмовага сфармуляваньня прапановы.Прапановы па 
сутнасьці могуць падавацца ў пункце парадку дня, 
прысьвечаным дадзенай справе або ў пункце <Рознае>. 
Фармальныя прапановы могуць выказвацца ў любы момант, за 
выняткам часу галасаваньня. 
5.2. Падтрыманьне прапановы. 
Перад пачаткам абмеркаваньня прапановы (папраўкі, 

замяняльныя прапановы) яна павінна атрымаць падтрымку 
іншага ўдзельніка сходу. Калі Старшыня не заўважыць 
адсутнасьць падтрымкі й дыскусія (галасаваньне) распачнецца, 
падтрымка стаецца неістотная.  
5.3. Дыскусія. 
Кожная прапанова па сутнасьці павінна быць абмеркаваная. 

Падчас дыскусіі ўдзельнікі сходу могуць выказвацца на тэму 
прапановы, прапанаваць папраўкі, папраўкі да паправак, 
замяняльныя прапановы. Усе яны выказваюцца й 
падтрымліваюцца так, як асноўная прапанова. 

5.4. Галасаваньне 
Пасьля закрыцьця дыскусіі Старшыня нагадвае зьмест 

прапановы, тлумачыць прынцыпы галасаваньня й абвяшчае 
галасаваньня. Пасьля заканчэньня галасаваньня Старшыня 
паведамляе колькасьць атрыманых галасоў і вынікі 
галасаваньне. Колькасьць атрыманых галасоў і вынікі 
галасаваньня павінны быць занесеныя ў пратакол 
паседжаньня. 

 
6. Фармальныя прапановы 
6.1. Фармальныя прапановы могуць датычыцца: 
а) зьменаў у парадку дня*; 
б) абмежаваньня дэбатаў: 

- абмежаваньня часу выступу па дадзеным пункце парадку 
дня да 3, 5 або 15 хвілін; 
- абмежаваньня. працягласьці дэбатаў*; 

- закрыцьця дэбатаў (перарваньня дыскусіі й пачатку 
галасаваньня)* ; 
в) спосабу правядзеньня сходу, напр.: 
- апратэставаньня рашэньня Старшыні; 
- выкананьня парадку дня; 
- праверкі кворуму; 
- просьбы да асобаў, не ўпаўнаважаных прымаць удзел у 
сходзе, пакінуць залю; 
г) закрыцьця сьпісу кандыдатаў у кіруючыя органы; 
д) абвяшчэньня тайнага галасаваньня; 
е) парадку ў залі паседжаньня. 
6.2 Фармальная прапанова можа быць выказаная ў любы 
момант, за выняткам часу галасаваньня. Калі пададзеная 
прапанова ня мае фармальнага характару, Старшыня 
пазбаўляе слова. 
6.3 Фармальныя прапановы не падлягаюць абмеркаваньню,  
ня могуць папраўляцца, ставяцца на галасаваньне адразу. 
Пасьля разгляду пытаньня, пастаўленага ў прапанове, сход 
працягваецца далей паводле парадку дня. 
 
7. Галасаваньне 

7.1.Усе рашэньні, калі статут або дадзены рэглямэнт не 
прадугледжваюць іншага, прымаюцца адкрытым 
галасаваньнем, простай большасьцю галасоў. Па пытаньнях, 
якія не датычацца пэрсанальных і фінансавых рашэньняў, 
рашэньні могуць прымацца без галасаваньня.  
 



7.2.Тайнае галасаваньне Старшыня абвяшчае пры выбарах 
у кіруючыя органы ды ў іншых сытуацыях, прадугледжаных 
Статутам, а таксама паводле прапановы як мінімум 10% сябраў 
Управы. 

 
8. Заключныя ўвагі 

8.1. Іншыя пытаньні, якія датычацца спосабу правядзеньня 
паседжаньня, не ахопленыя дадзеным рэглямэнтам, вырашае 
Ўправа. 

Сьпіс найважнейшых тэрмінаў 
 
Аклямацыя 
Галасаваньне 
-тайнае 
-адкрытае 
Падліковая 
Камісія 
Падтрымка 
Парадак дня 
Праграма сходу 
Старшыня 
сходу 
Кворум 
Рэглямэнт 
паседжаньня 
Статут 
Большасьць 
- абсалютная  
- простая 
- кваліфікаваная 

Прапанова 
- фармальная 
- па сутнасьці 
Прапановы па сутнасьці 
- асноўная 
- папраўка 
- папраўка да папраўкі  
- замяняльная 
- аб адхіленьні цалкам 
- аб накіраваньні ў камісію 
- аб адтэрміноўцы 
- зьняцьцё прапановы 
- аб падзеле прапановы 

Зьмест 
 
Уступ 1 
Абавязкі Старшыні сходу 3 
Агульны плян сходу Ўправы 5 
Выказваем прапанову 9 
Прапановы па сутнасьці - што гэта такое і як яны 
разглядаюцца 12 
Працэдурныя пытаньні, альбо Фармальныя 
прапановы 16 
Спосабы прыняцьця рашэньняў 24 
Вядзем пратакол: 28 
Прыкладны рэглямэнт паседжаньня Ўправы 31 
 
 
 
 
 
* Прапановы, пазначаныя зорачкай, патрабуюць прыняцьця без 
галасаваньня або абсалютнай большасьцю галасоў  

 


